
რეზონანსი 
16 ორგანიზაციის ულტიმატუმი - გადადგეს წულუკიანი და შოთაძის შემცვლელი სხვამ შეარჩიოს (რეზონანსი) 
ავტ.: ეკატერინე ბასილაია

„სანამ თეა წულუკიანი იუსტიციის მინისტრი იქნება, ახალი მთავარი პროკურორის შერჩევაში მონაწილეობას აზრი არ აქვს“, - მიიჩნევს არასამთავრობო სექტორის ერთი ნაწილი და წულუკიანის გადადგომას ითხოვს. პარალელურად არასამთავრობოებისთვის მიუღებელია დღევანდელ ხელისუფლებასთან რაიმეთი აფილირებული ადამიანის მთავარ პროკურორად შემოთავაზებაც, ეს იქნება კახი კახიშვილი თუ ნათია მეზვრიშვილი, რომელთა გვარებიც "ქართული ოცნების" მხრიდან უკვე გახმოვანდა.

იუსტიციის მინისტრი თეა წულუკიანი პოლიტიკოსებისა და არასამთავრობო სექტორის მოთხოვნას ეხმაურება, რომელიც თანამდებობიდან მის გადადგომას ეხება და აცხადებს, რომ თანამდებობის დატოვებას არ აპირებს, რადგან მას "არ აქვს უფლება და ფუფუნება, რომ მონაწილეობა მიიღოს ფსიქოზში".

სტატიის თანახმად, პრემიერ-მინისტრმა გიორგი კვირიკაშვილმა პირობა დადო, რომ მთავარი პროკურორის კანდიდატურის შერჩევა საზოგადოების ფართო ჩართვით მოხდება და მთავარი პრინციპია, რომ მთავარი პროკურორის პოსტზე წარდგენილი პირი საზოგადოებაში მაღალი ლეგიტიმაციით სარგებლობდეს. რამდენად შესაძლებელი იქნება, საზოგადოების ფართო ჩართვით შეირჩეს მომავალი მთავარი პროკურორი, ჯერ გაურკვეველია. 

გამოცემა ყურდღებას ამახვილებს იმ კანდიდატებზე, რომლებიც შესაძლოა, სხვადასხვა პარტიების მიერ დასახელდნენ. კულუარების თანახმად, „ქართული ოცნების“ კანდიდატებად ნათია მეზვრიშვილი და კახა კახიშვილი განიხილებიან,  ასევე, ითქვა, რომ კანდიდატებად, შესაძლოა, დასახელდნენ ანა დოლიძე, ანა ნაცვლიშვილი, დავით ჯანდიერი ან შალვა შავგულიძე, რომელიც „ევროპულმა საქართველომ“ წარადგინა. 

"სამართლიანი არჩევნების" აღმასრულებელი დირექტორი მიხეილ ბენიძე ამბობს, რომ კრიტიკულად მნიშვნელოვანია, კანდიდატი არ წამოვიდეს სახელისუფლებო წრიდან და არ იყოს მმართველ პარტიასთან დაკავშირებული.

მისი თქმით, მთავარი პროკურორის სავარაუდო კანდიდატზე მათ ჯერ არ უმსჯელიათ და არც აპირებენ ამ პროცესში მონაწილეობას, სანამ წულუკიანი იქნება იუსტიციის მინისტრი. ბენიძე ამბობს, რომ თეა წულუკიანს ახალი პროკურორის დასახელების მორალური უფლება არ აქვს, რადგან სწორედ მისი პასუხისმგებლობა იყო რეფორმების გატარება და სისტემის გაჯანსაღება, რასაც თავი ვერ გაართვა. 

ამავე პოზიციას იზიარებს გიორგი მშვენიერაძეც, რომელსაც კითხვები აქვს იუსტიციის სამინისტროს მიერ კანდიდატურის შესარჩევად კონსულტაციების დაწყებაზეც, რადგან ამ საკონსულტაციო სიაში რამდენიმე აქტიური ორგანიზაცია საერთოდ ნახსენები არ არის და რაღაც გაურკვეველი არასამთავრობო ორგანიზაციების ნაწილია შეყვანილი.

"თუკი ხელისუფლება ცდილობს, საკუთარი სატელიტი ორგანიზაციების მეშვეობით ეს პროცესი შეფუთოს, როგორც სამოქალაქო საზოგადოების მიერ წარმართული, ძალიან ცდება, რადგან ყველასთვის ცხადი გახდება, რომ ასე არ არის," - ამბობს მშვენიერაძე.

"ქართული ოცნების" წევრი ზაზა პაპუაშვილი ამბობს, რომ თეა წულუკიანი ერთ-ერთი ძლიერი მინისტრია და ამიტომ ებრძვიან მას "ნაციონალური მოძრაობა" და "ურეიტინგო არასამთავრობოები".

"მე ვფიქრობ, რომ მმართველმა პარტიამ, რომელსაც საკონსტიტუციო უმრავლესობა ჰყავს, უნდა შეარჩიოს და დანიშნოს ახალი პროკურორი და არ მგონია, რომ დიდი ფასი უნდა დაედოს, "ნაციონალებს" შევეკითხოთ თუ ბაჩუკი ქარდავას, ასე ვერავის ვერ ავირჩევთ", - ამბობს პაპუაშვილი.

რატომაა ცუდი, როცა მთავარ პროკურორს იუსტიციის მინისტრი არჩევს (რეზონანსი) 
ავტ.: რუსა მაჩაიძე

სპეციალისტები გამოცემასთან იმ მოდელზე საუბრობენ, რომელიც პროკურატურის დეპოლიტიზებას შეუწყობს ხელს. მათი თქმით, პროკურატურის ხელმძღვანელის დანიშვნაში არ უნდა ერეოდეს იუსტიციის მინისტრი, უწყება არ უნდა იყოს მთავრობასთან ანგარიშვალდებული და პროცესიდან გამოთიშული უნდა იყოს მმართველი გუნდი. პროკურატურა უნდა იყოს დამოუკიდებელი ორგანო, რომელიც ანგარიშვალდებული იქნება პარლამენტთან და უწყების ხელმძღვანელობას შეარჩევს პოლიტიკური სპექტრი პროპორციული წარმომადგენლობით, სამეცნიერო წრეებთან ერთად. 
კონსტიტუციონალისტ გიორგი მშვენიერიძის თქმით კი, "სახელმწიფოს უდგას კრიზისი და ეს კრიზისი, რამაც თავი იჩინა, არ არის მხოლოდ ერთი კონკრეტული დანაშაულის და ამ დანაშაულის შედეგად ერთი კონკრეტული ადამიანის ბრალეულობის საკითხი. ეს არის ის სისტემური პრობლემები“. 

სწორედ ამიტომ სპეციალისტები ამ კრიზისიდან გამოსავლად მართლმსაჯულების სისტემის გადაუდებელ და არსებით რეფორმას ასახელებენ.

სტატიაში ნათქვამია, რომ მართლმსაჯულების სისტემის კრიტიკა მიხეილ სააკაშვილის ხელისუფლების დროსაც ისმოდა, ახლა კი ოპოზიციაში გადასული ყოფილი მთავრობა რეფორმების გატარებას „ქართულ ოცნებას“ სთხოვს, რომელიც თავის დროზე ამ მოთხოვნას აჟღერებდა. 

როგორ უნდა ჩატარდეს რეფორმა, ოპოზიციური პარტიები ამ საკითხზე ჯერჯერობით არ საუბრობენ. იურისტების თქმით კი, ყველაზე კარგი გამოსავალი პროკურატურის დამოუკიდებელ სტრუქტურად ჩამოყალიბება იქნება. ამისთვის "ვენეციის კომისიის" რეკომენდაციები უკვე არსებობს, რომელთა სრულად შესრულება, როგორც იურისტი ლევან ალაფიშვილი ამბობს, სრულიად საკმარისია ამ მიზნის მისაღწევად.

სტატიაში განხილულია „ვენეციის კომისიის“ დასკვნაში გაჟღერებული რეკომენდაციები და ინიციტივები, სადაც განსაკუთრებული ყურადღება მთავარი პროკურორის არჩევისას მთავრობის დიდ როლზეა გამახვილებული. კომისიის რეკომენდაციის თანახმად, კარგი იქნება, მთავარი პროკურორი არჩეული იყოს არა უმრავლესობით, არამედ, კვალიფიციური უმრავლესობით (2/3) 
მუდმივი აქციები ჯერ ტურიზმს დაარტყამს, შემდეგ - ინვესტიციებს (რეზონანსი) 

ავტ.: მარი ჩიტაია 

სტატიაში ნათქვამია, რომ გამუდმებული საპროტესტო აქციები საქართველოს ეკონომიკას პრობლემას შეუქმნის. საფრთხე ჯერჯერობით თვალსაჩინო არ არის, მაგრამ გრძელვადიან პერიოდში საინვესტიციო გარემოს მნიშვნელოვნად დააზარალებს. ბოლო ერთი თვის განმავლობაში თითქმის ყოველდღე აქციებია ქვეყანაში. დაძაბულობა თანდათან მატულობს და ტემპერატურის დაწევა ვერ ხერხდება.

მიუხედავად ამისა, სპეციალისტები ჯერჯერობით ინვესტიციების კლების რისკს ვერ ხედავენ, თუმცა ამბობენ, რომ ტურიზმის სფეროში გარკვეული შეფერხება უკვე შეიმჩნევა.

ანალიტიკოსი ვახტანგ ჭარია ამბობს, რომ აქციები და გაფიცვა ყველა ქვეყანაშია და ეს არავის უკვირს, თუმცა, მთავრობის გადადგომის მოთხოვნით პროტესტი თუ დიდხანს გაგრძელდება, ეს ეკონომიკაზე გავლენას იქონიებს. 

სპეციალისტების ნაწილი კი ფიქრობს, რომ სახელმწიფო ინვესტიციებთან დაკავშირებულ გამოწვევებს თავს გაართმევს და სამომავლოდ გარემოს გაჯანსაღებას შეძლებს. ამისთვის, როგორც ეკონომიკის დოქტორი რატი აბულაძე განმარტავს, მართლმსაჯულების სისტემა უნდა მოწესრიგდეს, რათა კონკრეტული ფაქტები გამოძიებულ იქნეს და პასუხგაუცემელი კითხვები არ დარჩეს.
მეტრო, სავარაუდოდ, დღესაც არ იმუშავებს (რეზონანსი) 

ავტ.: მარიამ ზუბაშვილი 

თბილისის მეტროპოლიტენის მემანქანეების გაფიცვის მეორე დღეც მოლაპარაკების გარეშე დასრულდა. მემანქანეები მერიასთან კონკრეტული შეთანხმების მიღწევის გარეშე მუშაობის განახლებას არ აპირებენ, ამიტომ ჯერ კიდევ უცნობია, როდის აღადგენს მუშაობას თბილისის მეტრო.

სტატიაში ხაზგასმულია, რომ მეტროს პარალიზებამ დედაქალაქში დიდი ქაოსი გამოიწვია. გადაიტვირთა გზები და საზოგადოებრივი ტრანსპორტი. საგზაო მოძრაობა შეფერხებული იყო დღის ყველა მონაკვეთში და იმ ქუჩებშიც კი, რომლებიც თითქმის არასდროს იტვირთება.

ქუჩებისა და საზოგადოებრივი ტანსპორტის გადატვირთვით ისარგებლეს ტაქსის როგორც გამოძახების კომპანიებმა, ისე კერძო პირებმა. მეტროს გაფიცვის პერიოდში ავტობუსით უფასო მგზავრობის მიუხედავად, საგრძნობლად იმატა ტაქსით გადაადგილების ტარიფმა.

მემანქანეები, უკვე რამდენიმე თვეა, ხელფასების მომატების მოთხოვნით გაფიცვას აანონსებენ. 18 მაისს სასამართლომ მათ აუკრძალა სამუშაო საათებში გაფიცვა, ამიტომ პროტესტი 3 ივნისს არასამუშაო დროს დაიწყო, 4 ივნისს კი თბილისის მეტროსადგურებს მგზავრები არ მიუღია.

კახა კალაძის თქმით, მეტროს მემანქანეთა გაუაზრებელმა გადაწყვეტილებამ შეიძლება დააზიანოს დედაქალაქი და მისი მოსახლეობა. მან 4 ივნისს გამართულ ბრიფინგზე განაცხადა, რომ არ დაუშვებს, თბილისის მოსახლეობა დაზარალდეს შანტაჟისა და გაურკვეველი, სრულიად დაუსაბუთებელი ულტიმატუმის გამო. მან ისიც აღნიშნა, რომ მეტროს მემანქანეთა სახელფასო ანაზღაურება გაცილებით მაღალია, ვიდრე სხვა დასაქმებულებისა.

გაფიცული მემანქანეების აზრით, არასწორია მათი ხელფასის შედარება სხვა საჯარო უწყებებში დასაქმებულთა ხელფასთან. ასევე, აღნიშნავენ, რომ მერია მანიპულირებს მათი ხელფასით და ცდილობს, შუღლი გააღვივოს საზოგადოებაში. სინამდვილეში ისინი ითხოვენ მეტროში დასაქმებული სხვა ადამიანების ხელფასების ზრდასაც, მათ შორის, დამლაგებლების, სადგურის მორიგეებისა და ა.შ., რომელთა ნაწილის ხელფასი 150, 300, ან 400 ლარია.

მეტროს მემანქანეთა სოლიდარობის ნიშნად აქცია გამართა სტუდენტურმა მოძრაობამ "აუდიტორია 115". 

სტატიის დასასრულს ნათქვამია, რომ ამ ეტაპზე უცნობია როდის აღდგება მეტროს მუშაობა, რადგან გაფიცულები კონკრეტული წინადადებების შეთავაზების გარეშე პროტესტის შეწყვეტას არ აპირებენ. 
ამ დატვირთვას ქალაქის ტრანსპორტი 1 კვირაზე მეტს ვერ გაუძლებს (რეზონანსი) 
ავტ.: თამუნა მუკბანიანი

სტატიის თანახმად, მეტროს მემანქანეების გაფიცვამ უკვე შექმნა სერიოზული პრობლემები დედაქალაქში გადაადგილების კუთხით. სრული დატვირთვით და უფასოდ მუშაობს ავტობუსების პარკი, მაგრამ, დარგის სპეციალისტების აზრით, ისედაც მოძველებული ტრანსპორტი ამ დატვირთვას ერთ კვირაზე მეტს ვერ გაუძლებს. გარდა ამისა, ყვითელი ავტობუსებისა და "მარშრუტკების" მძღოლებსაც დაგროვილი აქვთ პრეტენზიები დამსაქმებელთა მიმართ და გაფიცვამ, შესაძლოა, ჯაჭვური ხასიათი მიიღოს.

საავტომობილო სფეროს სპეციალისტი დავით მესხიშვილი ყურადღებას ამახვილებს ულტიმატუმზე დასაქმებულთა მიმართ, რაც პრობლემას კიდევ უფრო ამწვავებს. მისი თქმით, მეტროს თანამშრომლები უკვე ორი წელია ითხოვენ სამუშაო პირობების გაუმჯობესებას, თუმცა, არც წინა და არც მოქმედმა მერმა ამ საკითხს ყურადღება არ დაუთმო. მესხიშვილის ინფორმაციით, ახლა მერიის თანამშრომლებს სთავაზობენ მეტროს მემანქანეებად გადამზადებას, რაც გაუმართლებელია, რადგან ამ ადამიანებს შესაბამისი კომპეტენცია არ გააჩნიათ. 

ცაგარელი: მე გავაფრთხილე მთავრობა, რომ „ნაცმოძრაობა“ 2018 წელს გაძლიერდება, 2019 წელს კი უფრო მეტად გააქტიურდება (რეზონანსი) 

ავტ.: ტატა შოშიაშვილი

ინტერვიუ მიხეილ ცაგარელთან 

მიხეილ ცაგარელი „რეზონანსთან“ საუბრისას ყურადღებას ამახვილებს, რომ ახლა მიმდინარე პროცესები - ეკონომიკური პრობლემები და „ნაციონალური მოძრაობის“ გააქტიურება ჯერ კიდევ დეკემბერში იწინასწარმერტველა. ცაგარელი ამბობს, რომ „ნაციონალური მოძრაობა“ 2019 წლისათვის კიდევ უფრო მეტად გაძლიერდება, წლევანდელი წელი კი თანამდებობების დატოვებით იქნება გამორჩეული. – „აუცილებელია, რომ დავუბრუნდეთ ძველ შეცდომებს, არასწორ კანონპროექტებს და ა.შ. წინააღმდეგ შემთხვევაში შეიქმნება ძალიან დიდი პრობლემები“, - აცხადებს რესპონდენტი. 

ცაგარელმა ინტერვიუში აღნიშნა, რომ ზაზა სარალიძე უსამართლობის მსხვერპლია, ეს ადამიანი დაიჩაგრა და ახლა მთავრობამ, პარლამენტმა და პრემიერ-მინისტრმა ყურადღება უნდა მიაქციონ და დაეხმარონ მას.

თაკო ჩარკვიანი: სახელსა და გვარს არ დავასახელებ - დამირეკეს და მითხრეს, აქციაზე ნუ დგახარო... (რეზონანსი) 

ავტ.: თამარ შუკვანი

ინტერვიუ თაკო ჩარკვიანთან 

"რეზონანსი" ბოლო დროს განვითარებულ მოვლენებზე  თაკო ჩარკვიანს ესაუბრა. მისი აზრით, მთავარი პროკურორის შემდეგ იუსტიციის მინისტრი თეა წულუკიანიც უნდა გადადგეს. ასევე, უნდა გამოიცვალოს მთავრობა, მაგრამ ისე, რომ ამან სახელმწიფო ინსტიტუციების ნგრევა არ გამოიწვიოს.

ჩარკვიანი ხაზს უსვამს, რომ მას ახლობლებმა დაურეკეს და უთხრეს, არ მისულიყო აქციაზე, სადაც „ნაციონალების“ ზონდერები იდგნენ, მან კი უპასუხა, რომ თუკი ისინი ზონდერები არიან, ქუჩაში არ უნდა დადიოდნენ და მართლმსაჯულების აღსრულება ხელისუფლების პასუხისმგებლობაა. 
შოთა ხაბარელი: ჩვენ შეიძლება "მეორე ქევხიშვილი" მივიღოთ (რეზონანსი) 

ავტ.: თამარ შუკვანი
ძიუდოს ფედერაციის პრეზიდენტი დავით ქევხიშვილი ორი დღის წინ გადადგა, მაგრამ ჯერ კიდევ გაურკვეველია, ვინ დაიკავებს მის ადგილს. ძიუდოისტები აცხადებენ, რომ საკუთარი კანდიდატურა ჰყავთ, მაგრამ ჯერ საჯაროდ მასზე ვერ ისაუბრებენ.

"რეზონანსი" ამ საკითხთან დაკავშირებით ესაუბრა პარლამენტის სპორტის კომიტეტის თავჯდომარის პირველ მოადგილე შოთა ხაბარელს, რომელმაც  განაცხადა, რომ მნიშვნელოვანია საორგანიზაციო კომიის წევრთა სწორი შერჩევა, რათა იგივე მმართველობა და "მეორე ქევხიშვილი" არ მივიღოთ.

"საკითხი დგას ძალიან მწვავედ, არ არის მარტივი თემა. თუ პროცედურას მივყვებით, პროცედურა ჩვენ მოგვცემს იმავე შედეგს - ერთპიროვნულ მმართველობას. აღმასკომის თითოეული წევრი, ყრილობის თითოეული დელეგატი არის შერჩეული ქევხიშვილის მიერ. იქ არაფერი არ შეიცვლება, თუ არ იქნება მიდგომა საერთო, მასშტაბური - ყველაფერი უნდა იყოს გამჭვირვალე," - განაცხადა შოთა ხაბარელმა.

საქართველოს ძიუდოისტთა ნაკრების კაპიტანმა ვარლამ ლიპარტელიანმა კი აღნიშნა, რომ ძიუდოს ფედერაციის პრეზიდენტის თანამდებობაზე კანდიდატურების შესახებ ინფორმაცია არ აქვს და ძიუდოისტები თავიანთ საქმეს გააგრძელებენ.

უკონკურენტო არჩევნები - მეცნიერებათა აკადემიის პრეზიდენტად მხოლოდ ერთი კანდიდატია წარდგენილი (რეზონანსი) 

ავტ.: ია აბულაშვილი

გამოცემის ცნობით, დღეს მეცნიერებათა ეროვნულ აკადემიაში პრეზიდენტის არჩევნები იმართება, თუმცა ისე მოხდა, რომ ამ თანამდებობაზე მხოლოდ ერთი კანდიდატია დასახელებული - აკადემიის მოქმედი პრეზიდენტი, საქართველოს მეცნიერებათა ეროვნული აკადემიის აკადემიკოსი, აგრარული უნივერსიტეტის სრული პროფესორი გიორგი კვესიტაძე.

კანდიდატურების დასახელებისათვის 10 დღე იყო გამოყოფილი. აკადემიკოსთა გარკვეული ნაწილი ამ ვადას არასაკმარისად მიიჩნევდა და არჩევნების გადადებას ითხოვდა, თუმცა პრეზიდიუმმა მხარი დაუჭირა არჩევნების 5 ივნისს ჩატარების გადაწყვეტილებას.

რამდენად მიზანშესწონილია არჩევნებზე მხოლოდ ერთი კანდიდატურის ყოფნა? ამ კითხვით გამოცემამ დეპუტატ ნუკრი ქანთარიას მიმართა.  მისი თქმით, პარლამენტი ამ საკითხში ვერ ჩაერევა, თავად აკადემიის წევრებმა უნდა გაარკვიონ, რატომ მოხდა ასე და თავად უნდა მიიღონ გადაწყვეტილება, დაუჭერენ თუ არა მხარს მოქმედი პრეზიდენტის ახალი ვადით არჩევას.

მოსახლეობის კიდევ 5% გაღატაკდა! - (რეზონანსი) 

ავტ.: მარი ჩიტაია

როგორც სპეციალისტების ნაწილი ვარაუდობს, შემოსავლის სიმცირის, ჭარბვალიანობის და სხვა მსგავსი პრობლემების გამო ღარიბ-ღატაკთა ფენაში დამატებით ოჯახების დაახლოებით 3-5% გადავიდა. გამოცემის ცნობით, მართალია, სტატისტიკა საწინააღმდეგოს გვეუბნება, მაგრამ რეალობა საკმაოდ მძაფრია. მოსახლეობის 21%-ზე მეტი სიღარიბის ზღვარს ქვემოთაა და ყოველ წელს უარესდება სოციალური მდგომარეობა ქვეყანაში.

ვითარებას მცირედით აბალანსებს ფულადი გზავნილები უცხოეთიდან, თუმცა, როგორც სპეციალისტები განმარტავენ, სოციალური ფონის გაუმჯობესებას დიდად ვერც ეს ფაქტორი ეხმარება.  ანალიტიკოსი ყველაზე მნიშვნელოვან პრობლემებად ჭარბვალიანობასა და დასაქმებას ასახელებენ. 

მობილურზე საუბარი სულ უფრო ძვირდება, კომპანიების ხარჯი კი მცირდება (რეზონანსი) 

ავტ.: მარიკა გოგოხია 

სტატიის თანახმად, მობილურ და ფიქსირებულ ქსელებში ურთიერთჩართვის ტარიფის კლება სატარიფო მომსახურებაზე არ აისახება. მიუხედავად იმისა, რომ კომუნიკაციების მარეგულირებელ კომისიას ტარიფის შემცირება უკვე მეხუთედ უწევს, საცალო აბონენტები ამით მცირე შეღავათსაც ვერ იღებენ, პირიქით, მათი მობილური ოპერატორების მომსახურების ხარჯი მუდმივად ძვირდება.

სავარაუდოდ, გარკვეული ზომების მიღება მოუწევს მარეგულირებელ კომისიას, დაავალდებულოს კომპანიები და ტარიფის შემცირება მოსთხოვოს. არასამთავრობო სექტორის განცხადებით, არსებულ ვითარებაში სავსებით შესაძლებელია, რომ მომსახურების ტარიფის ზედა ზღვრად 1 წთ-ზე 20 თეთრი ან ნაკლები დაწესდეს.

განსხვავებულ პოზიციაზეა "ახალი ეკონომიკური სკოლის" დამფუძნებელი პაატა შეშელიძე, რომელსაც მიაჩნია, რომ მარეგულირებელი კომისიის მხრიდან კომპანიების სატარიფო პოლიტიკაში ჩარევა მავნებლური ქმედებაა.

„რაც შეეხება ტარიფის განსაზღვრაში მარეგულირებლის როლს, მისი ჩარევა სწორად არ მიმაჩნია, სახელმწიფო უწყება ფასწარმოქმნაში არ უნდა ერეოდეს. ჯერ ამ უწყებაში მომუშავე პირების ხელფასები დავითვალოთ და შემდეგ დავიწყოთ რამე სახის აკრძალვაზე საუბარი მარეგულირებელი კომისიის მხრიდან. მე რომ მკითხოთ, კომუნიკაციების მარეგულირებელი კომისია ერთ-ერთი მავნე უწყებაა საქართველოში, რომელიც ბაზრის განვითარებას აფერხებს", - აცხადებს შეშელიძე.
ავტობიზნესს საფრთხე ემუქრება (რეზონანსი) 

ავტ.: ნათია ლომიძე
გამოცემის ცნობით, ახალი საბანკო რეგულაციიდან 1 თვე გავიდა და ამ პერიოდში ავტობიზნესმაც მიიღო დარტყმა. დღესდღეობით ადგილობრივ ბაზარზე მოთხოვნა შენარჩუნებულია დაბალფასიან მანქანებსა და ჰიბრიდებზე. საშუალო და მაღალფასიანი ავტომობილები ძალიან ცოტა იყიდება, მიზეზი კი განვადების შეჩერება და სესხის შეზღუდვაა.

სატრანსპორტო სფეროს სფეციალისტი დავით მესხიშვილი აღნიშნავს, რომ საავტომობილო ბაზარზე დაბალფასიანი ავტომობილების მოთხოვნის ერთ-ერთი ფაქტორი განბაჟების ახალი სისტემაა, რომლის შეცვლისკენ მისი ორგანიზაცია მთავრობას მოუწოდებს.
ახალი თაობა 

ზაზა სარალიძე: ყველა პირი უნდა იყოს დაკავებული, ვინც დანაშაული ჩაიდინა, ვინც დაფარა, ვინც გააყალბა, სახლში წასვლას არ ვაპირებ! (ახალი თაობა)

ავტ.: ნათია ხურცილავა 

გამოცემა ზაზა სარალიძის, მისი მეუღლის, მალხაზ მაჩალიკაშვილისა და პრემიერ-მინისტრის შეხვედრის შესახებ წერს. სტატიაში ნათქვამია, რომ თავდაპირველად, მალხაზ მაჩალიკაშვილს მთავრობის ადმინისტრაციაში შესვლაზე უარი უთხრეს, თუმცა, კანცელარიასთან მისულმა ზაზა სარალიძემ ჟურნალისტებთან საუბრისას თქვა ულტიმატუმებს გიორგი კვირიკაშვილი  ვერ დააყენებს და შეხვედრაზე მხოლოდ მალხაზ მაჩალიკაშვილთან ერთად შევალო. 

„ახალი თაობა“ ასევე წერს, რომ ზაზა სარალიძეს შეხვედრამდე გარს პოლიტიკოსები და საზოგადოების წევრები ეხვეოდნენ და გარკვეულ „რჩევებს“ აძლევდნენ, თუმცა, სახალხო დამცველმა მოახერხა მისი დარწმუნება არ ეთქვა პრემიერთან შეხვედრაზე უარი. 
მოგვიანებით პრემიერის ადმინისტრაციის უფროსმა, შალვა თადუმაძემაც გამართა კონსულტაციები ზაზა სარალიძესთან, რის შემდეგაც თადუმაძემ ჟურნალისტები კანცელარიაში შეიყვანა და შეხვედრის მონაწილეების შესახე დეტალური ინფორმაცია მიაწოდა. 

სტატიაში მოყვანილია ზაზა სარალიძის კომენტარი, რომელიც მან პრემიერთან შეხვედრის შემდეგ გააკეთა. სარალიძემ ხაზი გაუსვა, რომ მისი მოთხოვნები უცვლელია და პრემიერის მხრიდან კონკრეტულ ნაბიჯებს ელოდება. გარდაცვლილი მოზარდის მამა კატეგორიულად ითხოვს ყველა იმ პირის დასჯას ვინც დანაშაული ჩაიდინა, ან მის დაფარვას შეუწყო ხელი. 

„ახალი თაობა“ ზაზა სარალიძის ადვოკატის, ნესტან ლონდარიძის განცხადებასაც აქვეყნებს, რომელიც მან ჟურნალისტებთან გააკეთა. ლონდარიძე ხაზს უსვამს, რომ პრემიერთან შეხვედრის შედეგებს სარალიძეების ოჯახი უახლოეს პერიოდში ელოდება და  ეს რამდენიმე დღე ან კვირა უნდა იყოს.
კომენტარი არ გაუკეთებია პრემიერთან შეხვედრიდან გამოსულ მალხაზ მაჩალიკაშვილს. მის ნაცვლად ადვოკატმა მარიამ კუბლაშვილმა ისაუბრა და განმარტა, რომ გიორგი კვირიკაშვილი საქმეს პირად კონტროლზე აიყვანს და დეტალებს შეისწავლის.  – „ჩვენ პრემიერისგან ადამიანური პირობა მივიღეთ, ეს იყო მისი პირადი პირობა, რომ ამ საკითხზე თავისი შესაძლებლობების მაქსიმუმს გააკეთებს“, - აღნიშნა კუბლაშვილმა და დასძინა, რომ გონივრულ ვადაში საქმის შესწავლა სავარაუდოდ 10-14 დღეს გულისხმობს. 

სტატიაში ასევე მოყვანილია „ადამიანის უფლებათა მონიტორინგის ცენტრის“ წარმომადგენლის, თამთა მიქელაძის განცხადება, რომელიც ხაზს უსვამს, რომ შეხვედრაზე საუბარი იყო საქმის გონივრულ ვადაში შესწავლაზე და კონკრეტული თარიღი არ დასახელებულა. მისი თქმით, მისასალმებელია, რომ პროცესი სამუშაო ფორმატში გადავიდა და ასევე აუცილებელია მთავრობამ პანკისში სოციალური პროექტების განხორციელებაზეც იზრუნოს, რათა ხეობასთან გაჩენილი ნდობის პრობლემა მოგვარდეს. 

შეხვედრების შემდეგ განცხადება ნინო ლომჯარიამაც გააკეთა. მან ხაზი გაუსვა, რომ დიალოგი კონსტრუქციულ რეჟიმში მიმდინარეობდა და პრემიერის გადადგომასა და სხვა პოლიტიკურ თემებზე საუბარი არ ყოფილა. 
„ახალი თაობა“ ასევე აქვეყნებს გიორგი კვირიკაშვილის პოზიციას, რომელიც პრემიერმა შეხვედრისას გააჟღერა. პრემიერმა გარდაცვლილი მოზარდის მშობლებს მიუსამძიმრა და აღნიშნა, რომ ხორავას ქუჩაზე მომხდარი ინცინდენტი მისთვისაც ტრაგედიაა. 

ზაზა ხატიაშვილი: შეიძლება თეა წულუკიანმა მთავარი პროკურორი შეარჩიოს და ამაზე გაჩუმდეს ხალხი? (ახალი თაობა) 

ავტ.: ნონა ცაბაძე 

ინტერვიუ ზაზა ხატიაშვილთან 

ზაზა ხატიაშვილი აცხადებს, რომ ბიძინა ივანიშვილი მიხეილ სააკაშვილის გზას ადგას და იგივეს იმეორებს, რაც წინა ხელისუფლებამ გირგვლიანის საქმეზე გააკეთა. ხატიაშვილის მტკიცებით, ხელისუფლებამ დაინახა პროტესტის მასშტაბურობა და საქმეში სუს-ი ჩართო, რის შემდეგაც აქციების მარგინალიზაცია დაიწყო და რუსთაველის გამზირზე მყოფ ადამიანებს „ნაციონალების“ იარლიყი მიაკერეს. რესპონდენტი არ უარყოფს, რომ აქციაზე მართლაც იყვნენ „ნაციონალური მოძრაობის“ წევრები, თუმცა, საგანგაშოს ვერაფერს ხედავს იმაში, თუკი რამდენიმე ათას ადამიანს შორის 200-300 კაცი ყოფილი ხელისუფლების მხარდამჭერი იყო. 
ზაზა ხატიაშვილი ბიძინა ივანიშვილს ინტერვიუში ბიძინა მურუსიძედ მოიხსენიებს და ამბობს, რომ სწორედ ივანიშვილის დამსახურებაა დღევანდელი სასამართლო და პროკურატურა. მისი აზრით, ახლა მნიშვნელოვანია თეა წულუკიანის გადადგომის მოთხოვნა, რადგან არ შეიძლება სისტემის წამახალისებელ წულუკიანს მთავარი პროკურორის კიდევ ერთხელ დანიშვნის საშუალება მიეცეს. ხატიაშვილი ფიქრობს, რომ ამ ეტაპზე მნიშვნელობა არ აქვს ვინ იქნება მთავარი პროკურორი, რადგან არსებულ სისტემაში ერთი ადამიანი ვერაფერს შეცვლის. 
კითხვაზე, დაიწყება თუ არა შეუქცევადი პროცესები, ხატიაშვილი პასუხობს, რომ ეს ბიძინა ივანიშვილისთვის კომფორტი იქნება, რადგან წამებულის მანტიას მოისხამს, ამიტომაც პროცესები ჩვეულ რეჟიმში უნდა გაგრძელდეს და ექსპრემიერიც ისეთივე საზიზღარი უნდა გახდეს საზოგადოებისთვის, როგორიც მიხეილ სააკაშვილი იყო. 

„აქამდე დიდი ნიჰილიზმი იყო ხალხში. დღეს ეს ხალხი გამოცოცხლდა და გაიგო ვინ არის ბიძინა ივანიშვილი. ამ აქციებზე ადამიანების 90% „ნაციონალები“ არ ვიდექით. „ნაციონალები“ აქციას რომ მართავენ, იქ დაახლოებით ათასი კაცი მიდის, მაქსიმუმ ორი ათასი. გამოაკელით იმ ოცი ათასს და დანარჩენი თვრამეტი ათასი ხომ არ იყო  „ნაციონალი“? ამ ხალხმა ნათლად დაინახა ბიძინა ივანიშვილის სახე. რა იყო ეს ვაკის პარკში. შვილმკვდარ მამას ხელი კრეს! წარმოგიდგენიათ?! აბა, ვინ არიან ის ხალხი, თუ არა მართულები?!“  - კითხულობს ხატიაშვილი. 
„ქართული ოცნება“ დასრულებულია, ათ ივნისს ეს ოფიციალურად გაფრომდება“  - ჯემალ ქიქავა: თამაზაშვილმა და ბურჯანაძემ ივანიშვილი ჩააჩოჩეს (ახალი თაობა) 

ავტ.: შორენა მარსაგიშვილი 

ინტერვიუ  ა/ო „სამართლიანობა და დემოკრატიული პრინციპების“ ხელმძღვანელ ჯემალ ქიქავასთან 

ჯემალ ქიქავა აცხადებს, რომ „ქართული ოცნების“ მოღვაწეობა დასრულებულია და ახლა მხოლოდ ამის ოფიციალურად გაფორმებაა დარჩენილი. ქიქავას თქმით, ხელისუფლება, რომელიც კონტრაქციაზე ადამიანებს მოტყუებით მიიყვანს, აგონიაშია და ვერც კი იაზრებს რა შედეგებს მოუტანს ხალხთან დაპირისპირება. 

რესპონდენტი მთავრობის გადადგომაში დარწმუნებულია. მისი აზრით, ხელისუფლება, რომელიც პოლიტიკური მეძავებითაა დაკომპლექტებული, დიდხანს ვერ ინარჩუნებს ძალაუფლებას. 
ჯემალ ქიქავა ინტერვიუში პრემიერ-მინისტრსაც აკრიტიკებს. – „მთელი საქართველო მალხაზ მაჩალიკაშვილისა და ზაზა სარალიძის მხარდასაჭერად არის გამოსული. ამ დროს გამოდის პრემიერი და ამბობს, რომ ტერორისტის ოჯახს არ შეხვდება. ეს არ არის სიძულვილი?“, - აცხადებს ქიქავა. 

ქიქავა „ახალ თაობასთან“ საუბრისას მიხეილ სააკაშვილს პოლიტიკურ გურუს უწოდებს და არ უარყოფს ექსპრეზიდენტის მხარდამჭერობას. მისი თქმით, გადაცდომები იმ პერიოდშიც იყო, მაგრამ ბავშვების სკოლასა და ბაღში გაშვების არავის ეშინოდა ახლა კი აღსაზრდელები ხან საბავშვო ბაღების ფანჯრებიდან ვარდებიან, ხან კი ვადაგასული პროდუქტით იწამლებიან, თუმცა პასუხს არავინ აგებს. 

ჯემალ ქიქავა მიიჩნევს, რომ ვადამდელი არჩევნები მხოლოდ „ქართულ ოცნებას“ და ბიძინა ივანიშვილის ხურდაფულში მოყოლილებს არ აწყობთ, მათ შორისაა „ევროპული საქართველოც“, რომელიც მომავალ არჩევნებში პარლამენტში ერთ კაცსაც ვერ შეიყვანს. 

რესპონდენტი ინტერვიუში კიდევ ერთხელ უსვამს ხაზს, რომ „ქართული ოცნების“ მმართველობა ოფიციალურად 10 ივნისს დასრულდება. მისი თქმით, ქალაქში ოპოზიციის გრანდიოზული აქცია გაიმართება და ბიძინა ივანიშვილი, რომელიც პოლიტიკურად დასრულებულია, ოფიციალურად წავა, რადგან ექსპრემიერი რუსეთს აღარ სჭირდება. 

ჯემალ ქიქავას მტკიცებით, რუსეთმა ბიძინა ივანიშვილის შემცვლელის სახით რამდენიმე დაჯგუფება დაიახლოვა, მათ შორის, თამაზაშვილისა და ბურჯანაძის დაჯგუფებები, დასავლეთს კი ბიძინა ივანიშვილის ბედი არ ადარდებს. 

მანუჩარ მაჩაიძე: ბიძინა ივანიშვილმა დიდი წმენდა უნდა ჩაატაროს! – „სააკაშვილის მიერ ჩატარებული რეფორმები გადასახედია“ (ახალი თაობა) 

ავტ.: მარიამ მჭედლიშვილი 

ინტერვიუ საკრებულოს ყოფილ წევრ მანუჩარ მაჩაიძესთან 

მანუჩარ მაჩაიძე დარწმუნებულია, რომ გარკვეული ძალები და ყოფილი ხელისუფლების წარმომადგენლები ქვეყანაში გადატრიალების მოწყობას ცდილობენ და ამისთვის ყველა შანსს იყენებენ. მაჩაიძე კონკრეტული საქმეების გამოძიებისას არსებულ გადაცდომებზეც საუბრობს. მისი აზრით, რეფორმები, რომლებიც სააკაშვილის დროს გატარდა, მხოლოდ ლამაზი შენობების აშენებაში გამოიხატა და სასამართლოსა თუ პროკურატურის განვითარება ვერ მოხერხდა, ამიტომაც, მათი გადახედვაა საჭირო. 
რესპონდენტი აქვე დასძენს, რომ მიხეილ სააკაშვილის კადრები ყველა უწყებაში, მათ შორის პარტია „ქართულ ოცნებაშიც“ არიან, ამიტომ, ბიძინა ივანიშვილს მდგომარეობის გამოსასწორებლად დიდი წმენდის ჩატარება მოუწევს. 
„მეტროს მემანქანეები კონსტიტუციური უფლებით მოქმედებენ“  - კალაძე მათ შანტაჟში ადანაშაულებს (ახალი თაობა) 

ავტ.: შორენა მარსაგიშვილი 

„ახალი თაობა“ მეტროს მემანქანეების გაფიცვის შესახებ წერს. სტატიაში ნათქვამია, რომ მემანქანეები უკვე რამდენიმე თვეა ითხოვენ ხელფასის მომატებას, თუმცა, თბილისის მერი ამ მოთხოვნას ყურადღებას არ აქცევდა. მასალაში მოყვანიალია კახა კალაძის განცხადებაც, რომელიც მან საგანგებო ბრიფინგზე გააკეთა. განცხადების თანახმად, მერია არ აპირებს არასამართლებრივი გადაწყვეტილების მიღებასა და მეტროს მემანქანეებისთვის ხელფასის მომატებას. 

გამოცემა წერს, რომ დღის მეორე ნახევარში გაფიცულებს საპარლამენტო უმრავლესობის წევრი ბექა ნაცვლიშვილი და საკრებულოს უმრავლესობის დეპუტატი ოთარ გრიგოლია შეხვდნენ. ნაცვლიშვილმა თბილისის მერს სიხისტე დაუწუნა და აღნიშნა, რომ მოლაპარაკებების წარმოება და შეთანხმების მიღწევა შესაძლებელია. 

გაფიცულებს პრეზიდენტის ადმინისტრაციის წარმომადგენელი კახა კოჟორიძეც შეხვდა. მისი აზრით, მეტროს თანამშრომლები კონსტიტუციურ უფლებას იყენებენ და აუცილებელია მეორე მხარემაც გადადგას ნაბიჯები, რათა პროცესი საბოლოო შეთანხმებისკენ წავიდეს. 

